
ЮРИДИК ШАХСНИ ҚАЙТА ТАШКИЛ ЭТИШДА СОЛИДАР ЖАВОБГАРЛИК 

МАСАЛАЛАРИ 

 
Аннотация. Бугунги кунда янгидан вужудга келган юридик шахснинг қайта ташкил этилган 

юридик шахснинг мажбуриятлари юзасидан кредитор олдида солидар жавобгарлиги масалалари 

қонунчиликда жуда мавҳум ва фрагментар кўринишда ифодаланганлиги кўзга ташланади. Қолаверса, 

фуқаролик ҳуқуқи назарияси ва мамалиётида ҳам ушбу масала алоҳида тадқиқот предметининг объекти 

сифатида ёритилмаган. Шу сабабли солидар жавобгарликнинг ушбу турига хос бўлган жиҳатлар ҳамда 

жавобгарликнинг мазкур шаклини ҳуқуқий тартибга солишнинг муҳим жиҳатларини тадқиқ қилиш 

долзарбдир. 

Калит сўзлар: юридик шахс, қайта ташкил этиш, мажбурият, ҳуқуқий форис, акциядорлик жамияти, 
солидар жавобгарлик, қўшиб юбориш, бўлиш. 

Аннотация. На сегодняшний день вопросы солидарной ответственности вновь образованного 

юридического лица перед кредитором по обязательствам реорганизованного юридического лица в 

законодательстве носят очень абстрактный и фрагментарный характер. Более того, в теории и практике 

гражданского права этот вопрос не рассматривается как отдельный предмет изучения. Поэтому важно 

изучить специфику данного вида солидарной ответственности и важные аспекты правового регулирования 

этой формы ответственности.  

ISSUES OF JOINT RESPONSIBILITY IN THE REORGANIZATION OF A LEGAL ENTITY 

 
Abstract. Today, the issues of joint responsibility of the newly formed legal entity to the creditor for the 

obligations of the reorganized legal entity are very abstract and fragmentary in the legislation. Furthermore, in the 

theory and practice of civil law, this issue is not covered as a separate subject of study. Therefore, it is important to 

study the specifics of this type of joint liability and important aspects of the legal regulation of this form of liability.  

Key words: legal entity, reorganization, obligation, legal foreclosure, joint-stock company, joint 
responsibility, merger, division  

Миллий қонунчилигимизга мувофиқ бугунги кунда юридик шахсларни қайта 

ташкил этиш ва тугатишнинг ўзига хос тартиб ва тамоиллари мавжуд. Ўзбекистон 

Республикаси Фуқаролик қонунчилигига кўра, ўз мулкида, хўжалик юритишида ёки 

оператив бошқарувида алоҳида мол-мулкка эга бўлган ҳамда ўз мажбуриятлари 

юзасидан ушбу мол-мулк билан жавоб берадиган, ўз номидан мулкий ёки шахсий 

номулкий ҳуқуқларга эга бўла оладиган ва уларни амалга ошира оладиган, 

мажбуриятларни бажара оладиган, судда даъвогар ва жавобгар бўла оладиган ташкилот 

юридик шахс ҳисобланади. 

 Юридик шахсни қайта ташкил этиш мураккаб жараён бўлиб уни амалга 

оширишнинг бир қатор шакллари мавжуд: қўшиб юбориш, қўшиб олиш, бўлиш, ажратиб 

чиқариш ва ўзгартириш кўринишида амалга оширилиши мумкин.  

Бир турдаги юридик шахс бошқа турдаги юридик шахсга айлантирилганда 

(ташкилий ҳуқуқий шакли ўзгартирилганда), қайта ташкил этилган юридик шахснинг 

ҳуқуқ ва бурчлари топшириш ва қабул қилиш ҳужжатига мувофиқ янгидан вужудга 

келган юридик шахсга ўтади. 

Шуни ҳам таъқидлаб ўтишимиз керак, ҳозирги кунда ривожланган давлатлар 

компаниялари молиявий ҳаражатларни қисқартиши учун ишлаб чиқаришга оид 

бўлмаган бўлинмаларини ажратиб юборишни афзал кўрмоқдалар. Шулар қатори, ушбу 

масаланинг жавобгарлик томонларини ҳам кўриб чиқиш лозим ҳисобланади. 

Ҳуқуқ субъектлилигининг мажбурий элементларидан бири ўз зиммасидаги 

мажбуриятларни бажара олиш ва улар учун жавобгарлик ҳисобланади. Ҳуқуқ субъекти 

тегишли ҳуқуқий муносабатга киришар экан, ўз хатти-ҳаракатининг оқибатини англаб 

етиш ва унинг учун жавоб бериш лаёқатига эга бўлиши зарурки, бу тўлиқ ҳуқуқ 

субъектлилиги категориясининг энг муҳим элементидир. Фуқаролик ҳуқуқида ҳам 

ҳуқуқ субъектлилиги категориясининг энг зарурий элементи бу хатти-ҳаракат учун 

жавобгарликдир. Бу ҳолат Ўзбекистон Республикаси Фуқаролик кодексининг бир қатор 

моддаларидан англашилади. Бунда фуқаролик ҳуқуқининг субъектлари ҳисобланган 

фуқаролар, юридик шахс ва давлатнинг ҳуқуқ субъектлилигида жавобгарлик асосий 

ҳолатларда бири сифатида назарда тутилган. Жумладан, ФКнинг 25-моддасига кўра, 

фуқаро ўз мажбуриятлари юзасидан ўзига қарашли бутун мол-мулки билан жавоб 

беради, қонунга мувофиқ ундирувни қаратиш мумкин бўлмаган мол-мулк бундан 

мустасно. Юридик шахснинг ҳуқуқ субъектлилигига оид энг асосий қоидаларни назарда 

тутувчи ФКнинг 39-моддаси 1-қисмига биноан, ўз мулкида, хўжалик юритишида ёки 

оператив бошқарувида алоҳида мол-мулкка эга бўлган ҳамда ўз мажбуриятлари 

юзасидан ушбу мол-мулк билан жавоб берадиган, ўз номидан мулкий ёки шахсий 

номулкий ҳуқуқларга эга бўла оладиган ва уларни амалга ошира оладиган, 

мажбуриятларни бажара оладиган, судда даъвогар ва жавобгар бўла оладиган ташкилот 

юридик шахс ҳисобланади. Айнан шундай қоида давлатга нисбатан ҳам белгиланган 

бўлиб, ФКнинг 79-моддаси 3-қисмига мувофиқ, давлат ўзининг фуқаролик-ҳуқуқий 

мажбуриятлари бўйича ўз мулки бўлган маблағлари билан жавоб беради. 

Жавобгарлик фуқаролик ҳуқуқ субъектлилигининг муҳим элементи 

ҳисобланиши ва шахс ўз мажбуриятлари учун жавобгар бўла олиши орқали тўлиқ ҳуқуқ 

субъектлилигига эга бўлиши борасида юридик адабиётларда бир қатор фикрлар 

билдирилган. Жумладан, Р.Ж.Маткурбановнинг фикрига кўра, фуқаролик муомала 

лаёқати – бу қонунда белгиланган ёшга етгандан сўнг, руҳий жиҳатдан соғлигини 

ҳисобга олган ҳолда, ўз ҳаракатларини мустақил амалга ошириш ва ўзи содир этган 

фуқаролик ҳуқуқбузарлиги учун юридик жавобгарликни зиммасига олишнинг қонунда 

белгиланган юридик лаёқатидир[1. Б.13.]. 

О.Оқюловнинг фикрича, ҳуқуқ субъектлари сифатида фуқаролар ўзларининг 

руҳий ҳолатлари, ақлий расоликлари ва иродавий имкониятларидан келиб чиқиб 

муомала лаёқатига эга бўладилар. Муомала лаёқати, битимлар тузишга бўлган лаёқат 

сифатида битим моҳиятидан келиб чиқувчи, унинг мажбуриятларини бузганлик учун 

жавобгарликни зиммага олиш лаёқати ҳам ҳисобланади[2. Б.128.]. 

Ҳ.Р.Раҳмонқуловнинг таъкидлашига биноан, фуқаро ўз мажбуриятлари (шу 

жумладан тадбиркорлик фаолияти билан боғлиқ бўлган мажбуриятлар, бунга 

шунингдек якка тадбиркорларнинг мажбуриятлари ҳам киритилади) бўйича ўзига 

тегишли барча мол-мулки билан жавоб беради. Фуқаро ўз номидан қатнашган 

мажбуриятлари бўйича жавоб беради. Агарда мазкур мажбуриятларнинг 

иштирокчилари бирнеча нафар фуқаролар бўлса, бундай ҳолатда улар улушли ёки 

солидар жавобгарлиги асосида жавоб берадилар (ЎзР ФКнинг 251-255-моддалари). 

Фуқаронинг мажбуриятларни қаноатлантиришга қаратиладиган унга тегишли мол-

мулк сифатида, унинг барча мол-мулки, шу жумладан шахсий мол-мулки, ва шунингдек 

умумий ёки биргаликдаги мулкдаги улушлари назарда тутилади[3. Б.46.]. 

И.Б.Зокировнинг фикрича, субсидиар жавобгарлик – қарздор томонидан 

мажбурият бўйича қарзнинг қопланмаган қисмига нисбатан учинчи шахснинг қўшимча 

жавобгарлиги ҳисобланади. Соддароқ қилиб айтганда, субсидиар жавобгар кредитор 

олдида асосий қарздорнинг жавобгарлигига нисбатан қўшимча жавобгарликни ўз 

зиммасига олади. Кредитор дастлаб мажбурият бўйича жавобгарликни асосий 

қарздорга қаратади, агар у бажарилмаса субсидиар қарздор муносабатга жалб 

этилади[4. 460.]. 

Албатта, фуқаролик ҳуқуқи субъектлари ўз мажбуриятлари юзасидан ўзлари 

жавоб беришлари лозим. Бироқ ҳамма вақт ҳам мажбурият томонлар фақат икки нафар 

шахс бўлавермайди ҳамда ҳар доим ҳам ҳуқуқбузарлик фақат бир киши томонидан 

содир этилмайди. Қолаверса, фуқаролик-ҳуқуқий муносабатларда бир шахс номидан 

бошқа шахсларнинг иштирок этиши, мураккаб тузилма ҳисобланган юридик шахс 

номидан унинг филиали иштирок этиши ёхуд, юридик шахс билан унинг муассасислари 

ўртасидаги муносабатларнинг мавжудлиги ҳамда давлат ва унинг юридик шахслар 

томонидан мажбуриятларнинг бажарилмаслиги ҳолатлари каби ўзига хос ҳуқуқий 

конструкциялар юзага келадики, бу ҳолатда фуқаролик ҳуқуқий жавобгарлик одатдаги 

тарзда, зиммасида мажбурият мавжуд бўлган шахс томонидан амалга оширилишини 

англатмайди. Бундай ҳолатда фуқаролик-ҳуқуқий жавобгарликнинг ўзига хос икки 

тури: солидар ёки субсидиар жавобгарликдан бири қўлланилиши юзага келади.  

Эътироф этиш лозимки, солидар ва субсидиар атамалари лотин тилидан олинган 

бўлиб, тегишинча, шерик ва қўшимча маъноларини англатади. Фуқаролик ҳуқуқий 

жавобгарлик мазкур икки тури хусусидаги энг муҳим қоидалар бевосита юридик 

шахснинг муассаси ва юридик шахснинг учинчи шахслар олдидаги биргаликдаги 

жавобгарлик ҳолатида кимнинг қай даражада жавобгарликни зиммасига олиши билан 

боғлиқ. ФКнинг 48-моддаси 1-3-қисмлари юридик шахснинг жавобгарлигига оид 

умумий қоидаларни назарда тутади. Унга кўра, юридик шахс ўз мажбуриятлари бўйича 

ўзига қарашли бутун мол-мулк билан жавоб беради. 

Давлат корхонаси ва мулкдор томонидан молиявий таъминланадиган муассаса ўз 

мажбуриятлари бўйича ушбу Кодекс 72-моддаси бешинчи қисмида ҳамда 76-моддаси 

учинчи қисмида назарда тутилган тартибда ва шартлар асосида жавоб берадилар. 

Юридик шахс муассиси (иштирокчиси) ёки унинг мол-мулкининг эгаси юридик 

шахснинг мажбуриятлари бўйича жавоб бермайди, юридик шахс эса муассис 

(иштирокчи) ёки мулкдорнинг мажбуриятлари бўйича жавоб бермайди, ушбу Кодексда 

ёки юридик шахснинг таъсис ҳужжатларида назарда тутилган ҳоллар бундан мустасно. 

ФКнинг 48-моддаси 4-қисми эса, муассасисларнинг юридик шахс мажбуриятлари 

учун жавобгарликни белгилайди ва айнан қайси ҳолатлар учун муассис юридик шахс 

мажбуриятлари учун жавоб беришини ва бу жавобгарлик фуқаролик-ҳуқуқий 

жавобгарликнинг қайси турига киришини назарда тутади. Ушбу нормага мувофиқ, агар 

юридик шахснинг ночорлиги (банкротлиги) шу юридик шахс учун мажбурий 

кўрсатмаларни бериш ҳуқуқига эга бўлган муассис (иштирокчи) сифатидаги шахснинг 

ёки юридик шахс мол-мулки мулкдорининг ғайриқонуний ҳаракатлари туфайли 

вужудга келтирилган бўлса, юридик шахснинг мол-мулки етарли бўлмаган тақдирда 

бундай шахс зиммасига унинг мажбуриятлари бўйича субсидиар жавобгарлик 

юклатилиши мумкин[5. Б.86-89 бетлар]. 

Умумий қоидага биноан юридик шахснинг таъсисчилари (иштирокчилари) унинг 

қарзлари бўйича жавобгар бўлмайдилар. Қонун билан жавобгарлик ўрнатилган ҳоллар 

ҳам мавжуд. Бундай жавобгарлик, қўшимча характерга эга бўлиб, юридик шахснинг 

жавобгарликдан озод бўлиши учун унинг етишмай қолган мол-мулкнинг доирасида 

белгиланади.  

Ҳ.Р.Рахмонқулов ва С.С.Гулямов ширкатнинг хусусиятлари сифатида камида икки 

иштирокчи бўлишлиги, аъзоларнинг ширкат мажбурияти юзасидан чекланмаган солидар 

жавобгарлиги, юқори даражадаги ишонч ва тадбиркорлик фаолияти соҳасида тан 

олишликни кўрсатадилар[6. Б.107.]. Т.В.Кашанина эса ширкат кишиларнинг ихтиёрий-

шартномавий бирлашмаси эканлиги, мулкий ва шахсий имкониятларни ҳамда мулкий 

воситаларни бирлаштириши, биргаликдаги тадбиркорлик фаолиятидан фойда олишни 

кўзлашини эътироф этса[7. 161-162 бетлар], Аль-Марашдех Маджед Ахмед ширкат 

иштирокчиларнинг шахсий иштироки ва ўзаро ишончига асосланишини 

таъкидлайди[8.Б.10.] Ж.Юлдашев хўжалик ширкатларининг ўзига хос хусусиятлари 

сифатида хўжалик ширкатида унинг мажбуриятлари учун иштирокчилар ўз мулклари билан 

солидар ва субсидиар тарзда жавобгар бўлиши, ширкатнинг тадбиркорлик фаолиятида 

иштирокчиларнинг шахсий иштироки (коммандитчилардан ташқари) бирламчи эканлиги, 

ширкатда таъсис ҳужжати таъсис шартномаси ҳисобланиши ва бошқаларни келтириб 

ўтади[9. Б.53.].  

М.Х.Баратовнинг фикрича, агар мажбурият муносабатларида давлат ўз номидан, 

бевосита иштирок этса, унинг ҳокимият эгаси сифатидаги ваколатлари мазкур 

мажбурият муносабатларига таъсир этмаса-да, фуқаролик-ҳуқуқий муносабатлардаги 

давлат иштирокининг ўзига хос хусусиятлари сақланиб қолади. Мажбурият 

муносабатларидаги давлатнинг билвосита иштирокида эса, тузиладиган битим ва 

шартномада давлатнинг номи кўрсатилмайди ва бунда давлат фақатгина мажбуриятни 

бажарилмаслиги оқибатида, қонун ҳужжатларида кўзда тутилган ҳолатларда субсидиар 

жавобгар бўлади[10. Б.42.]. 

Н.А.Қўлдошевнинг таъкидлашига биноан, ички ишлар органлари (яъни ИИВ) 

давлат номидан ёки маъмурий орган сифатида фуқаролик-ҳуқуқий муносабатларда 

фақат қонунда белгиланган ҳолларда ва тартибда тор доирада қатнашади, бундай 

ҳолларда уларнинг фуқаролик-ҳуқуқий жавобгарлиги учун давлат ҳам субсидиар 

жавобгар бўлади. Бироқ, ички ишлар органларининг юридик шахс сифатида фуқаровий-

ҳуқуқий шартномалар тузиши оқибатида келиб чиқадиган мулкий жавобгарлиги 

мустақил жавобгарликдир, бунда давлатнинг субсидиар жавобгарлиги 

мажбуриятларининг етмаган қисми учун келиб чиқади[11. Б.47.]. 

Кўриниб турибдики, субсидиар жавобгар ҳар доим қўшимча жавобгарликни 

юзага келтиради ва фақатгина қарздор ўз зиммасидаги мажбуриятни бажариш учун 

маблағи етарли бўлмаганда унинг учун жавоб бериши лозим бўлган шахс томонидан 

амалга оширилади. Агар қарздорнинг мажбуриятларни қоплаши учун маблағи етарли 

бўлса, субсидиар жавобгарлик юзага келмайди. Шу боис қарздор учун жавобгарликни 

зиммасига олиши лозим бўлган шахснинг субсидиар жавобгарлигини белгилаш учун 

аввало қарздорнинг маблағлари етарли эмаслиги аниқланиши лозим.  

Қайта ташкил этишда кредитор ҳуқуқларини ҳимоя қилишнинг муҳим 

кафолатларидан бири ҳисобланган қайта ташкил этишда ҳуқуқий ворис кимлигини 

аниқлашнинг имкони бўлмаганда янгидан вужудга келган юридик шахснинг солидар 

жавобгарлиги ҳисобланади. Қайта ташкил этиш жараёнида бундай ноаниқликнинг 

вужудга келиши эса ҳуқуқий ворисликни белгилаши лозим бўлган ҳужжат билан 

боғлиқдир. Бундай ҳужжат эса қонунчиликка кўра топшириш ҳужжатидир. ФКнинг 51-

моддаси биринчи қисмида келтирилишича, топшириш ҳужжати қуйидаги учта муҳим 

масалани ўзида ифодалаши лозим: 

1) қайта ташкил этилган юридик шахснинг барча кредиторлари ва қарздорларига 

нисбатан барча мажбуриятлари; 

2) тарафлар низолашаётган мажбуриятлар; 

3) ҳуқуқий ворислик тўғрисидаги қоидалар. 

Навбатдаги масала эса, айрим хорижий мамлакатларнинг юридик шахсларни 

қайта ташкил этиш таомилларини тартибга солувчи қонунчигида қайта ташкил 

этилаётган ташкилотдан муайян мулкий ундирувлардир. Бундай тўловлар фақат қайта 

ташкил этилаётган ташкилот ёки унинг мансабдор шахсларининг ноқонуний 

ҳаракатларига асосланади. Масалан, Хитой Халқ Республикасининг “Компаниялар 

тўғрисида”ги қонунининг 217-моддасида компанияни қўшиб юбориш, бўлиш, унинг 

рўйхатдан ўтган капиталини қисқартириш ёки ҳисоб-китобларни амалга оширишда 

кредиторларни хабардор қилиш ёки бу ҳақда эълон бериш ушбу қонун талабларини 

бузиб амалга оширилган бўлса, ҳолатни тўғрилаш ҳақида фармойиш чиқарилади. Бунда 

компания томонидан 10 юандан 100 юангача миқдорда жарима тўланиши белгиланиши 

мумкин. Агар ҳисоб-китоблар амалга оширилаётганда компания мол-мулкини яширса, 

пассив ёки активларни ифодалаган сохта ҳужжатларни тузса ёхуд қарзлар 

тўланмагунига қадар мол-мулкини тасарруф этса, ҳолатни тўғрилаш ҳақида фармойиш 

чиқарилади. Компанияга яширилган ёки қарзлар тўланмагунича тасарруф этилган мол-

мулк қийматининг 1 дан 5%гача миқдорда жарима солинади. Масъул мансабдор 

шахсларга ва қонун бузилишларга алоқадор шахсларга 10 мингдан 100 минг юангача 

жарима тўлаш мажбурияти юклатилади. Агар бу ҳаракатларда жиноят таркиби мавжуд 

бўлса, айбдорлар жиноий жавобгарликка тортилади. 

Германиянинг Акциядорлик қонуни кредиторларга қайта ташкил этиш 

натижасида етказилган зарарларни қоплашни талаб қилиш имкониятини беради. 

Бироқ ушбу ҳуқуқ фақат қайта ташкил этилаётган жамиятдан белгиланган тартибда 

қаноатлантириш олмаган кредиторларга қўлланилади. Германия фуқаролик 

қонунчилиги ҳам АЖларни қўшиб олишда солидар жавобгарлик институтидан 

фойдаланишни назарда тутади. Бироқ ушбу ҳолатда солдир жавобгарлик қайта ташкил 

этилган ёки янгидан вужудга келган юридик шахсга, балки жамиятнинг мансабдор 

шахсларига юклатилади. Германия Акциядорлик қонунининг 349-параграфига 

мувофиқ, кредиторлар солидар қарздорлар ҳисобланган компаниянинг бошқарув ва 

кузатув кенгаши аъзоларига зарарни қоплаш тўғрисидаги талабни қўйишга ҳақли 

бўладилар. Бундай талаб, агар бошқарув ёки кузатув кенгаши аъзоси жамият мулкий 

ҳолатини текширишда ва қўшиб олиш тўғрисидаги шартномани тузишда етарлича 

ғамхўрлик қилмагани оқибатида кредиторлар жамиятни қайта ташкил этишдан 

тегишли қаноатлантиришни олмаганида билдирилиши мумкин. 

Қайта ташкил этилган субъект ҳуқуқ ва мажбуриятларини тақсимлаш балансига 

мувофиқ унинг ҳуқуқий ворисларига ўтиши қайта ташкил этиш жараёнининг янги 

иштирокчиси – янгидан вужудга келган юридик шахснинг солидар жавобгарлигини 

юзага келтиради. Қайта ташкил этилган юридик шахс кредиторлари мажбуриятни 

бажариш талаби билан исталган ҳуқуқий ворисга мурожаат қилиши мумкин бўлади. 

Бунда ҳуқуқий ворисга тақсимлаш балансига кўра тегишли мажбуриятнинг ўтганлиги 

аҳамиятга эга бўлмайди. Бу ҳолатда қайта ташкил этилаётган юридик шахс ҳуқуқ ва 

мажбуриятлари ўртасида тенг тақсимланган ҳуқуқий ворисларнинг манфаатларини 

бузилиши мумкин. 

Бу ҳолатда юридик шахснинг оммавий-ҳуқуқий мажбуриятларига нисбатан 

бўлиш (ажратиб чиқариш)да ҳам намоён бўлади ва бу муаммо Солиқ кодексида ҳал 

этилган. Хусусан, Солиқ кодексининг 92-моддаси тўққизинчи қисмига кўра, бир неча 

ҳуқуқий ворислар мавжуд бўлган тақдирда, улардан ҳар бирининг қайта ташкил 

этилган юридик шахснинг солиқ мажбуриятини бажаришдаги иштироки улуши 

фуқаролик қонунчилигига мувофиқ тузилган тақсимлаш баланси билан аниқланади. 

Агар тақсимлаш баланси қайта ташкил этилган юридик шахснинг ҳар бир ҳуқуқий 

ворисининг улушини аниқлаш имконини бермаса, янгидан вужудга келган юридик 

шахслар қайта ташкил этилган шахснинг солиқ мажбуриятини суднинг қарорига кўра 

солидар бажариши мумкин. 

Шу билан бирга, қайта ташкил этилган юридик шахс ҳуқуқий ворисларини 

солидар жавобгарликка тортиш муаммоси тақсимлаш баланси бўйича тегишли 

мажбурият ўтказилган ҳуқуқий ворисда мажбуриятни бажариш пайтида етарлича мол-

мулк бўлмаганида ҳам юзага келади. Бу ҳолатда фақат тегишли мажбурият юклатилган 

ҳуқуқий вориснинг эмас, балки барча ҳуқуқий ворисларнинг солидар жавобгарлиги 

юзага келишига оид қоидани қонунчиликда белгилаш мақсадша мувофиқ бўлади. 

Хулоса сифатида, айтганда, қайта ташкил этилаётган юридик шахснинг ҳуқуқий 

вориси масалани топшириш ҳужжати ва тақсимлаш баланси аниқлаб бермаганида 

қўлланиладиган солидар жавобгарликка оид ФКнинг 52-моддаси учинчи қисмини 

қуйидаги мазмунда ифодалаш мақсадга мувофиқдир: 

Агар топшириш далолатномаси юридик шахснинг мажбурияти бўйича ҳуқуқий 

ворисни аниқлашга имкон бермаса, шунингдек, топшириш далолатномаси ёки бошқа 

ҳолатларга кўра, қайта ташкил этилган юридик шахсларнинг активлари ва 

мажбуриятлари қайта ташкил этиш пайтида инсофсизлик билан тақсимланган бўлса, ва 

бу кредиторларнинг манфаатларини сезиларли даражада бузишга олиб келган бўлса, 

қайта ташкил этилган юридик шахс ва қайта ташкил этиш натижасида яратилган 

юридик шахслар бу мажбурият бўйича солидар тартибда жавобгардир. 

